
CURSO PRESENCIAL PRIMEROS AUXILIOS 

FERROL  

APE Galicia organizou un curso presencial de 

Primeiros Auxilios e uso do Desfibrilador (DESA) 

en Ferrol, financiado pola Xunta de Galicia e en 

colaboración co Grupo Isonor. A formación 

desenvolveuse nas instalacións de COFER en 

Ferrol, combinando unha parte teórica online 

cunha sesión práctica de 6 horas. Durante o 

curso, as persoas asistentes aprenderon a 

aplicar técnicas básicas de atención ante 

emerxencias, como a reanimación 

cardiopulmonar (RCP), o uso correcto do 

desfibrilador, así como a actuar ante 

hemorraxias, queimaduras e atragoamentos. 

Esta iniciativa busca mellorar a preparación e 

seguridade no ámbito laboral, reforzando o 

compromiso de APE Galicia coa saúde e a 

prevención entre o colectivo autónomo e as 

pequenas empresas. 

 

 

PREMIOS ANUAIS AEGAMA LA TOJA 

O pasado xoves, 3 de xullo, a Asociación de 

Empresarios Galegos en Madrid (AEGAMA) 

celebrou a entrega dos seus prestixiosos 

Premios Anuais no emblemático Gran Hotel da 

Toxa, nun acto que reuniu a destacadas figuras 

do tecido empresarial e institucional galego. 

Na edición deste ano, Carmen Lence, presidenta 

do Grupo Lence – Leche Río, foi recoñecida 

como Empresaria Galega do Ano, en homenaxe 

á súa traxectoria e ao seu compromiso coa 

industria alimentaria galega. Pola súa banda, 

José López, empresario ourensán afincado en 

Newark (New Jersey), recibiu o galardón de 

Empresario Galego no Exterior, polo seu labor 

en promover o talento e a iniciativa empresarial  

galega fóra das nosas fronteiras. 

A tradicional Cea de Gala contou coa presenza 

de autoridades da Xunta de Galicia, así como 

empresarios, directivos e representantes do 

ámbito económico, converténdose nunha 

excelente oportunidade para o networking e o 

reforzo dos lazos entre Galicia e a súa diáspora 

empresarial. 

O evento consolidouse un ano máis como un 

referente de encontro e recoñecemento ao 

esforzo e éxito dos empresarios galegos, tanto 

dentro como fóra de Galicia. 

 

 

DÍA DO COOPERATIVISMO GALEGO 2025 

O sábado 5 de xullo celebrouse o Día do 

Cooperativismo Galego 2025, cun acto central 

en Rabadense de Transportes, no concello de 

Rábade (Lugo), organizado pola Consellería de 

Emprego, Comercio e Emigración. A xornada 

serviu para destacar o papel fundamental do 

cooperativismo no desenvolvemento social, 

económico e territorial de Galicia. 

Baixo o lema “As cooperativas promoven 

solucións inclusivas e sostibles para un mundo 

mellor”, promovido pola Alianza Cooperativa 

Internacional, o evento reuniu representantes 

institucionais e do movemento cooperativo 

galego. 

Durante o acto entregáronse os Premios á 

Cooperación 2025. Illa Bufarda foi recoñecida 

como mellor proxecto cooperativo novo, 

Rexenerando recibiu o premio aos valores 

cooperativos, e LEMOS SCG foi distinguida pola 

súa traxectoria. 

Tamén se entregaron os galardóns do Certame 

Cooperativismo no Ensino 2025. Os proxectos 

premiados foron Milgranda, do IES Rosalía 

Mera, e Maruxíada, da S. Coop. Galega 

Mendiño, de Vigo. 

O secretario xeral de Emprego, Pablo 

Fernández, destacou a importancia da 

cooperación como base dun modelo económico 

máis xusto e sostible: “Galicia é a cooperación 

que nos une”. 

 

 

CURSO PRESENCIAL PRIMEROS AUXILIOS 

PONTEVEDRA 

APE Galicia organizou un curso presencial de 

Primeiros Auxilios e uso do Desfibrilador (DESA) 

os días 9 e 10 de xullo na súa sede de 

Pontevedra, situada en Gagos de Mendoza, 

cunha acción formativa financiada pola Xunta 

de Galicia e realizada en colaboración co Grupo 

Isonor. 

A formación combinou unha parte teórica 

online cunha sesión práctica presencial de 6 

horas, na que as persoas asistentes aprenderon 

a aplicar técnicas básicas de atención ante 

emerxencias, como a reanimación 

cardiopulmonar (RCP), o uso correcto do 

desfibrilador, así como a actuar ante 

hemorraxias, queimaduras e atragoamentos. 

Esta iniciativa ten como obxectivo mellorar a 

preparación e seguridade no ámbito laboral, 

reforzando o compromiso de APE Galicia coa 

saúde e a prevención no colectivo autónomo e 

nas pequenas empresas. 

 

 

O ENCONTRO CESUGA LA TOJA 

APE Galicia estivo presente na quinta edición do 

Encontro CESUGA, un evento que busca 

consolidarse como un punto de conexión entre 

o tecido empresarial e emprendedor galego, o 

ámbito académico e a Administración pública. 

En representación da entidade asistiron Silvia 

Crespo, vicepresidenta por Pontevedra, e José 

Ramón Caldas Martínez, presidente de APE 

Galicia. 

Organizado por CESUGA, o encontro promove a 

creación de sinerxías a través de mesas de 

debate con figuras destacadas do panorama 

económico e empresarial, así como a 

presentación de proxectos de alto potencial que 

contribúen ao fortalecemento da 

competitividade en Galicia. 

Baixo o título Galicia: Economía Aberta, esta 

edición abordou o impacto económico actual na 

comunidade e analizou temas clave como a 

internacionalización, a innovación, a 

sustentabilidade e a colaboración público-

privada. O obxectivo foi identificar 

oportunidades estratéxicas que reforcen a 

posición de Galicia nun contexto global en 

constante evolución. 

 

A participación de APE Galicia neste foro 

reafirma o seu compromiso co impulso da 

actividade económica, a representación do 

colectivo autónomo e a busca de espazos de 

diálogo que contribúan ao desenvolvemento 

empresarial do territorio. 

 

JURA DE BANDERA MARÍN 

O pasado 16 de xullo, APE Galicia tivo a honra 

de asistir ao acto solemne de xura de bandeira 

e entrega de Reais Despachos celebrado na 

Escola Naval Militar de Marín. A cerimonia, 

cargada de simbolismo e emoción, contou coa 

presenza das Súas Maxestades os Reis, da 

Princesa de Asturias e de diversas autoridades 

civís e militares. 

Nesta edición, un total de 86 aspirantes de 

primeiro curso xuraron bandeira, despois da 

interpretación da tradicional Salve Mariñeira. 

Nun acto cheo de solemnidade, cada alumno 

bicou a enseña nacional e xurou lealdade á 

Coroa e a España, pasando posteriormente de 

tres en tres baixo a bandeira, nun ritual que 

reafirma o compromiso coa defensa do país. 

Durante o evento, tamén se fixo entrega dos 

Reais Despachos a 130 novos oficiais 

 

Desde APE Galicia queremos trasladar os nosos 

parabéns a todos os novos oficiais por este 

importante fito nas súas carreiras e agradecer á 

Armada Española o seu compromiso coa 

formación, o rigor e a excelencia. A súa 

dedicación e servizo constitúen un exemplo de 

vocación e entrega para toda a sociedade. 

XORNADAS DIVULGATIVAS LUGO 

O 18 de xullo o edificio ABANCA de Lugo foi o 

escenario dun exitoso foro empresarial 

organizado por APE Galicia, coa colaboración de 

APREVAR, AJE Lugo, a Federación de Comercio 

de Lugo e a CEL. Baixo o lema da remuda 

xeracional e a modernización do comercio 

galego, o evento reuniu a representantes 

institucionais, empresariais e académicos para 

analizar os principais retos do sector. 

A xornada, presentada por Silvia Crespo 

(vicepresidenta por Pontevedra), comezou coa 

mesa “O reto da Remuda Xeracional”, na que 

interviñeron Pablo Fernández (secretario xeral 

de Emprego da Xunta), María Gómez (profesora 

universitaria) e Luis Abelleira (presidente de 

APREVAR), moderados pola propia Crespo. O 

debate centrouse na necesidade urxente de 

garantir a continuidade dos negocios familiares 

e fomentar o emprendemento xuvenil. 

A continuación, celebrouse a mesa “Comercio: 

retos e oportunidades”, moderada por Jaime 

López Vázquez (presidente da CEL), na que 

participaron Gabriel Alén (director xeral de 

Comercio da Xunta), un representante de AJE 

Lugo e Luis Fernández (Federación de Comercio 

de Lugo). Nesta mesa analizáronse as 

oportunidades que ofrece a dixitalización, a 

formación e a cooperación entre 

administracións e pemes para revitalizar o 

pequeno comercio. 

O foro incluíu tamén unha intervención técnica 

sobre facturación electrónica, a cargo de Jaime 

Barreiro (CACTUS TIC), quen explicou os 

cambios normativos que afectan a autónomos e 

empresas, e respondeu ás dúbidas prácticas do 

público asistente. 

O acto foi clausurado por José González, 

conselleiro de Emprego, Comercio e Emigración 

da Xunta de Galicia, quen destacou a 

importancia deste tipo de espazos de diálogo 

para construír unha Galicia empresarial máis 

moderna, competitiva e sustentable. 

A xornada contou cunha notable asistencia e 

serviu como punto de encontro interxeracional, 

reafirmando o compromiso común co futuro do 

tecido económico galego. 

 

 

XORNADAS ONLINE RISCOS PSICOSOCIAIS NO 

TRABALLO E ACOSO LABORAL  

O pasado venres 18 de xullo, APE Galicia 

celebrou unha xornada divulgativa en 

modalidade online baixo o título “Riscos 

psicosociais no traballo e acoso laboral”. 

Durante a sesión abordáronse os principais 

factores de risco psicosocial no entorno laboral 

e as estratexias para a prevención do acoso, 

ofrecendo ás persoas asistentes ferramentas 

útiles para a súa identificación, xestión e 

abordaxe no marco da empresa. 

 

 

 

XORNADA ONLINE EPIS: CONCIENCIACIÓN NA 

UTILIZACIÓN, CRITERIOS DE SELECCIÓN, 

XESTIÓN NA EMPRESA 

O pasado xoves 24 de xullo tivo lugar unha nova 

xornada divulgativa organizada por APE Galicia 

baixo o título “EPIs: Concienciación na 

utilización, criterios de selección, xestión na 

empresa”, celebrada en modalidade online a 

través de streaming entre as 9:30 e as 11:00 

horas. 

A sesión estivo dirixida a persoas autónomas, 

responsables de pequenas empresas e persoal 

técnico vinculado á prevención de riscos 

laborais, co obxectivo de reforzar a cultura 

preventiva e mellorar a xestión dos Equipos de 

Protección Individual (EPIs) no entorno 

empresarial 

Durante a xornada abordáronse aspectos clave 

como a utilización correcta dos EPIs, os criterios 

axeitados para a súa selección segundo os riscos 

específicos de cada actividade e a importancia 

dunha xestión eficaz dentro da empresa. 

Esta acción formativa enmárcase no 

compromiso de APE Galicia por ofrecer recursos 

útiles que contribúan a mellorar a seguridade e 

a saúde laboral nas pequenas empresas galegas, 

contando coa financiación da Xunta de Galicia. 

XORNADA DIVULGATIVA PROGRAMA 

RETORNA  

 

O 28 de xullo de 2025, a sede de APE Galicia en 

Pontevedra acolleu unha xornada informativa 

sobre o Programa Retorna Cualifica Emprego, 

unha iniciativa promovida pola Xunta de Galicia 

a través da Consellería de Emprego, Comercio e 

Emigración, co obxectivo de atraer talento 

galego residente no estranxeiro, xa sexan 

persoas emigradas ou descendentes de 

emigrantes galegos. 

A xornada foi inaugurada polo presidente de 

APE Galicia, José Ramón Caldas, quen destacou 

a importancia de crear pontes entre o talento 

exterior e as oportunidades que actualmente 

ofrece Galicia, salientando o papel que poden 

desempeñar as pequenas empresas e as 

persoas autónomas neste proceso. 

Durante a sesión presentouse en detalle o 

funcionamento do programa, os seus 

obxectivos e os beneficios que ofrece tanto ás 

persoas candidatas como ao tecido empresarial 

galego. Este programa busca facilitar o regreso 

e a inserción laboral en Galicia mediante unha 

estratexia coordinada de formación, apoio 

económico e acompañamento personalizado. 

As persoas candidatas que se adhiran ao 

programa reciben formación gratuíta e 

adaptada aos seus perfís profesionais, axudas 

económicas para facilitar o retorno e cubrir 

gastos relacionados coa vivenda, así como un 

acompañamento integral ao longo de todo o 

proceso de retorno e incorporación laboral. 

Pola súa parte, as empresas galegas 

benefícianse da preselección de perfís 

profesionais cualificados con disposición a 

retornar e traballar en Galicia, ademais de 

contar con asistencia técnica por parte da 

Fundación Venancio Salcines durante as fases 

de selección e contratación.  

 

Na xornada interviñeron tamén Pablo 

Fernández López, secretario xeral de Emprego, 

quen expuxo a visión da Xunta sobre a 

importancia estratéxica do retorno de talento 

para o desenvolvemento económico e social de 

Galicia; Venancio Salcines, presidente da 

fundación que leva o seu nome, quen compartiu 

o enfoque e os resultados acadados ata o 

momento; e Luz Suárez Gómez, coordinadora 

do programa, quen explicou de maneira clara e 

práctica as claves operativas de Retorna 

Cualifica Emprego.  

A xornada permitiu achegar esta política pública 

a autónomos, pequenas empresas, asesorías e 

asociacións, reforzando así a colaboración entre 

o ámbito institucional e o empresarial para facer 

posible o regreso do talento galego e contribuír 

ao desenvolvemento sostible da comunidade. 

MESA DO AUTÓNOMO  

O pasado día 29 de xullo APE Galicia, 

representada polo seu presidente José Ramón 

Caldas Martínez, a sua vicepresidenta Silvia 

Crespo e Ana Villar como secretaria técnica, 

participou na  

Xuntanza da Mesa de Emprego Autónomo 

xunto coas outras duas asociación que forman 

parte da mesa. A xuntanza tivo lugar na sala 

COGACO da Consellería de Emprego, Comercio 

e  

Emigración, ademais de de maneira telemática. 

Na xuntanza, APE Galicia propuxo a 

colaboración de cara á celebración do Día do 

Autónomo, que terá lugar o 3 de outubro, en 

conxunto coa Xunta de Galicia.  

Destacouse a importancia deste evento como 

un espazo de recoñecemento e encontropara o 

colectivo de persoas autónomas. Propúxose 

comezar coa organización xeral do acto, 

definindo cuestións clave como alugar de 

celebración, así como a estrutura do programa, 

posibles poñentes, actividadese contidos.  

En resumo, foi unha primeira toma de contacto 

para activar a planificación do evento,marcar 

unha folla de ruta e asignar tarefas iniciais.  

XORNADA ONLINE SEGURIDADE VIARIA E 

MOBILIDADE 

O pasado 31 de xullo celebrouse unha xornada 

en formato streaming sobre seguridade viaria e 

mobilidade, que tivo lugar de 9:30 a 11:00 h. A 

sesión abordou algúns dos principais retos e 

oportunidades en materia de mobilidade 

segura, coa participación de varios relatores 

especializados na materia. 

Durante a hora e media de duración, as persoas 

asistentes puideron seguir as intervencións en 

directo e participar a través do chat, nunha 

xornada pensada para reflexionar e compartir 

boas prácticas no ámbito da mobilidade 

sustentable e da seguridade viaria. 

A xornada forma parte dunha serie de iniciativas 

que buscan sensibilizar e xerar coñecemento 

arredor destes temas clave para o futuro das 

nosas cidades e contornos rurais. 

Para mais información, visita a nosa web: 

 

http://www.apegalicia.gal/ 

 

O nas nosas redes sociais:  

 

 
https://www.facebook.com/ApeGalicia 

 

 
https://www.instagram.com/ape_galicia/ 

 

 

 

 

 

 

 

 

 

 

 

 

 

 

 

 

 

 

 

 

 

 

APE GALICIA 
Tfno.: 986 89 16 57 
Móvil: 697 195 540 

E-mail: 
info@apegalicia.es  
Dirección: Gagos de 

Mendoza Nº2, Bajo 2 - 
36001 Pontevedra 

